
ГАП БЎЛАКЛАРИ ГАПНИНГ КОСТРУКТИВ БЎЛАГИ СИФАТИДА 

Усмонова  Хуринисо   Шараповна 

НамДУ профессори, ф.ф.д 

 Аннотация. Мазкур мақолада гапни бўлакларга ажратиш масаласи изохланади. Гап бўлаклари, 

гапнинг коструктив бўлаги сифатида таҳлил қилинади. 

Калит сўзлар: Гап, гап бўлаклари, сифатловчи, аниқловчи, эга, кесим, тўлдирувчи ва 

ҳол.  

 

Annotation. This periodical explains the issues of dividing a sentence into parts. Parts of the 

sentence are analyzed as a constructive part of the sentence. 

Аннотация. В этой статье рассматриваются вопросы разделения предложения на 

части. Части предложения анализируются как конструктивная часть предложения. 

          

Тилшунослик  тарихида  синтактик  назариялар  пайдо  бўлгандан  буён,   

гап  бўлаклари  ва  гапнинг  бўлакларга  ажратиш  муаммолари  ҳақида  турли  фикрлар  

майдонга  келди.  Гарчи,  гапни  бўлакларга  ажратиш  тилшуносликнинг  энг  қадимий  

масалаларидан  бўлса-  да,  у  ҳеч  қачон  тилшуносларнинг  баҳс – мунозараларидан  холи  

бўлган  эмас. 

Гапнинг шаклий тузилиш томонини тилшуносликда синтактик тузилиш термини 

билан ҳам юритилади. Демак, гапнинг синтактик тузилиши дейилганда, унинг шаклий 

томонига эътибор берилади. 

Гапнинг шаклий тузилиши анъанавий тилшуносликда жуда узоқ даврлардан буён 

гап бўлаклари рукни остида ўрганилиб келинади. Б.С. Храковскийнинг таъкидлашича, 

гап бўлаклари концепцияси тилшуносликда ХХ аср ўрталаригача гапнинг синтактик 

таҳлилида етакчи роль ўйнаган бўлса – да, бу концепция тарафдорлари ҳеч қачон бир 

умумий ғоя остида бирлашган эмас. {1}  

Гап бўлаклари мақомини белгилашда узоқ даврлардан бери  “Тобе ҳоким 

муносабатда бўлишлик”  ва бу муносабатда “тобе позициясида туришлик” белгиланган 

таянч нуқта бўлиб хизмат қилади. Ана шу белгига мувофиқ, гап бўлакларини икки 

даражага: бош ва иккинчи даражали бўлакларга бўлиш анъанаси жаҳон тилшунослигида 

Л.Теньернинг “Структурал синтаксис асослари” асари майдонга келгунга қадар ҳукум 

сурди.  Бу асарнинг пайдо бўлиши синтактик назарияда буюк бурилиш ясади. Гапнинг 

тузилиш ва мазмуний маркази сифатида кесимнинг эътироф этилиши ва эгани 

кесимнинг “бўш ўрин” ларини  тўлдириб, келувчи  аргументлар  қаторига  ўтказилиши  

бош  ва  иккинчи  даражали  бўлаклар  тушунчасини  қайта  кўриб  чиқиш  муаммосини  

келтириб  чиқарди. 

Ўзбек тилшунослигида мазкур муаммо 80- йиллар бошларида кўтарилган бўлса, 

ҳозирги кунда кесимнинг гап тузилишида етакчилик  қилиши, эга, тўлдирувчи, ҳоллар 

кесимнинг “бўш ўринлари” ни тўлдириб, унинг кенгайтирувчилари ҳисобланиши кенг 

илмий жамоатчилик томонидан эътироф этилди. 

Ўтган давр мобайнида гап бўлаклари масаласида турли хил ғоялар олға ташланди, 

турли- туман йўналишлар майдонга келди. Бундай хилма- хиллик  гап бўлакларини 

даражаларга ажратишда ҳам, иккинчи даражали бўлакларни тасниф асосларида ҳам 

кўринади.  

Ўзбек тилининг ҳақиқий илмий синтаксисининг яратилиши проф. А.Ғуломов, 

Ғ.Абдураҳмонов, М.Асқаровалар номи билан боғлиқдир. А.Ғуломовнинг синтактик 

қарашлари, рус тилшуносларининг хусусан, А.А. Потепния, А.А. Шахматов, 

В.В.Виноградов ғоялари таъсирида шакилланди. Уларнинг гап бўлаклари ҳақидаги 

қарашлари ўзбек тилшунослигига тадбиқ этилди. Аниқловчи, тўлдирувчи атамалари 

А.Ғуломов томонидан ўзбек тилшунослигига киритилди. 

Проф. А.Ғуломов гап бўлакларини белгилашда тобеланиш муносабатини бош 

мезон қилиб олди. Тобеланиш муносабатидан ташқаридаги гап унсурлари гап бўлаклари 

таркибига киритилмади. Гап бўлаклари гап тузилишидаги ролларига қараб икки даража 

– бош ва иккинчи даражали бўлакларга бўлинди. Бош бўлакларга эга ва кесим, иккинчи 

даражали бўлакларга эса аниқловчи, тўлдирувчи ва ҳол киритилди. {2} 

Гап бўлаклари ва гапни бўлакларга ажратиш тамойиллари бўйича шунчалар кўп 

фикр  мулоҳазалар баён қилинганки, ҳатто уларни қайси тамойил асосида 

ажратилаётганига кўра тасниф қилиш имконияти вужудга келди. 

Ўзбек тилшунослигида ҳам рус тилшунослигида ҳам гапнинг  таркибида тобе 

вазиятда келиб, муайян сўроққа жавоб бўлувчи ҳар қандай иккинчи даражали бўлак гап 

таркибидан бир вақтда ажратилади. Дастлаб,  гап таркибидан бош бўлаклар аниқланади 

ва ундан сўнг таҳлилнинг иккинчи босқичида иккинчи даражали бўлаклар белгиланади. 

Иккинчи даражали бўлаклар гапнинг ёки унинг бир қисмининг бўлаги эканлиги ҳисобга 

олинмайди. {3} 

Анъанавий тилшуносликнинг ана шу чекланган томонларини айрим туркологлар 

пайқаганлар ва аниқловчи гапнинг  конструктив бўлаги эканлигига шубҳа билан 

қараганлар. Жумладан, Н.А.Баскаков фикрича, аниқловчининг миқдоридан қатъий 

назар, ҳар қайси аниқланмиш гап таркибида ўзининг синтактик вазиятига эга бўлади ва 

аниқловчи билан биргаликда бир бутун ҳолда бир гап бўлаги саналади. {4} Н.К.Дмириев 

ҳам аниқловчи - аниқланмиш муносабати гапнинг тузилиши доирасига кирмаслигини 

таъкидлаган эди. {5{ 

Баъзи ўзбек тилшунослари 60- 70 -йиллардаёқ иккинчи даражали бўлакларнинг 

гапдаги мақоми юзасидан анъанавий қарашларга танқидий муносабатда бўлгандилар. 

Хусусан, Ш.Раҳматуллаев бу ҳақда қуйидагиларни баён қилади:  “Сифатловчининг ўзига 

хос айримликлари борлигидан келиб чиқиб уни бир вақтлар учинчи даражали бўлак деб 

ҳам юритишган, аммо кейинчалик бу тушунча ва терминдан воз кечилган. Бизнингча, 

сифатловчини (кенгроқ олсак, аниқловчиларнинг барча турларини) гапнинг бўлаги деб 

эмас, бирикманинг бўлаги”  деб  аташ тўғрироқ бўлади. Агар ҳозиргина таъкидланган 

фикрга қўшилсак, “сифатловчи ўз сифатланмиши билан биргаликда бир бўлак вазифада 

келади” деб умумий қоида чиқариш мумкин. {6} 

Проф. Н.Маҳмудов аниқловчиларни гапнинг конструктив бўлаги ҳисобламагани 

ҳолда, тўлдирувчи ва ҳолларнинг ҳам гапдаги вазифасини фарқлаш лозимлигини 

кўрсатди. {7} Унинг таъкидлашича, бирдан ортиқ предикат қатнашганда, улардан бири 

асосий , қолганлари  иккинчи даражали ҳолатда бўлади. Лекин ҳар бир предикат, хоҳ у 

асосй, хоҳ иккинчи даражали бўлсин, муайян объект муносабати билан боғлиқ саналади. 

Бу холат таркибида иккинчи даражали предикатли сифатдош ва равишдош ўрамлар 

(оборотлар), ҳаракат номланишлари ва шарт феълли қурилмалар, шунингдек, 

предикатив сўзлар (бор, йўқ сингари сўзлар) билан шаклланган қурилмалар мавжуд 

бўлган содда гапларда кузатилади. Масалан: Унинг дардини енгиллатадиган сўзни инсон 

боласи ҳали ярата олгани йўқ (С.Аҳмад) гапида иккинчи даражали предикатли унинг 

дардини енгиллатадиган сифатдош обороти иштирок этган. Гапда иккита предикат 

мавжуд бўлиб, улардан бири, яъни ярата олгани йўқ феъл шакли билан ифодаланган 

асосий (кесим вазиятида), иккинчиси, яъни енгиллатадиган сифатдош шакли билан 

ифодалангани эса иккинчи даражалидир. Асосий предикат  сўзни сўз шакли орқали 

ифодаланган  объект муносабати билан боғлиқ бўлса, иккинчи даражали предикат 

дардини сўз шакли орқали ифодаланган воситасиз объект муносабати билан боғлиқ. 

Аммо бу икки объект предикатларга муносабати жиҳатидан айнан ўхшаш бўлса ҳам, 

уларни бир- бири билан мутлақо тенглаштириш мантиқан тўғри эмас. Чунки мазкур 

предикатларнинг ўзи мавқеи жиҳатдан бир- бирига айнан тенг эмас, яъни бири асосий, 

иккинчиси эса иккинчи даражалидир. Шунинг учун ҳам мазкур гапнинг синтактик 

тузилишида иккита айнан бир мақомга эга бўлган воситасиз тўлдирувчи мавжуд деб 

қарашнинг ўзи илмий асосга эга эмас. 

Англашиладики, гапнинг синтактик тузилишини шакиллантиришда моддий 

восита сифатида хизмат қиладиган марфологик шакиллар бир хил синтактик мавқега эга 

эмас. Уларнинг бир қисми гапнинг конструктив бўлаги бўлиб келса, айримлари гапнинг 

эмас, балки унинг қисмининг конструктив қисми саналади. Шунинг учун ҳам синтактик 

таҳлилда муайян сўз шаклларнинг қандай синтактик мавқе ва вазифада келаётганлигини 

белгилаш муҳим аҳамиятга эга.   

